Moderni demokratski sistemi su oligarhijski sistemi
Negacija
UVOD

Osnovno demokratsko načelo jeste da svi oni na koje se odluka odnosi trebaju učestvovati u donošenju te odluke. Temeljni elementi modernih demokratskih sistema su ustav kojim se uspostavlja institucionalni okvir, zaštita ustavom definisanih ljudskih prava, jednak pravni položaj svih građana, opće pravo glasa, vladavina većine, uspostava i djelovanje kroz parlament, sistem “provjera i ravnoteža” te ograničenje trajanja mandata. Kroz ove elemente se ustvari ostvaruje demokratija u punom smislu te riječi što je i uspostavljeno u mnogim modernim demokratskim državama. 
Demantujemo da su moderni demokratski sistemi oligarhijski sistemi s obzirom da živimo u vremenu gdje smo svjedoci stavljanja ogromnog akcenta na zaštitu ljudskih prava, razvoja provedbenih mehanizama zaštite pojedinca, uspostave svega gore ranije navedenog i najvažnije od svega, a što je oličje demokratije, pružanje slobode pojedincu, u svakom aspektu, u većoj mjeri od bilo kojeg drugog sistema vladavine. U nastavku ćemo navesti argumente koji opravdavaju naš stav.
ARGUMENTI

1. Slobodni demokratski izbori i izborni sistem kao odraz demokratije, a oprečnost oligarhije 
Izbori i izborni sistem su temelj u izgradnji modernih demokratskih sistema. Demokratski poredak, u pravom smislu riječi, je nezamisliv bez slobodnih izbora tj. postupka kojim narod povjerava obavljanje političke vlasti predstavničkom tijelu, a u mnogim savremenim državama i predsjedniku zbog čega su izvor legitimiteta i legaliteta državne vlasti. Da bismo govorili o slobodnim i demokratskim izborima najprije ćemo navesti šta zapravo slobodni i demokratski izbori podrazumijevaju, a to je mogućnost biranja između više ponuđenih mogućnosti kao i slobodu biranja između tih mogućnosti, što znači fleksibilnost prilikom kandidiranja i izostanak prisile prilikom odabira. Da bi se zaštitila sloboda biranja potrebno je poštovati određene principe. Prvi princip je pravo glasa, odnosno upis u birački spisak što potvrđuje da građanin-birač može glasati. U Bosni i Hercegovini je potrebno da osoba bude upisana u Centralni birački spisak za glasanje na redovnom biračkom mjestu. Sljedeće jeste da svaki glas ima jednaku težinu, odnosno da svaki birač ima samo jedan glas na istim izborima, što je svakako prisutno na izborima u demokratskim državama, krenuvši od Bosne i Hercegovine gdje se svi izbori temelje na ova dva principa pa svjedočeći istom i svuda širom svijeta u državama koje važe za demokratske. Treće jeste sloboda biranja odnosno da odluku kome će dati svoj glas birač donosi samostalno. Također, govoreći o demokratiji odnosno demokratskim izborima veoma je bitno osigurati konkurentski karakter među kandidatima koji dolaze iz različitih političkih programa, dok sa druge strane kada govorimo o oligarhiji, primjera radi, oligarhijski sistem u Ukrajini je vodio političke kampanje na način da ukrajinski birači ne znaju pojedinosti o određenom kandidatu, samim tim nemaju uvid u njegove političke strategije, odnosno ne osiguravaju pravednu konkurentnost na izborima. U Italiji, Francuskoj, Njemačkoj i Holandiji su se kao sastavni dio predizbornih kampanja odvijale javne rasprave tamošnjih glavnih kandidata kao dodatni način da se njihove političke strategije i planovi prikažu građanima i na ovaj način uporede i da se povuče paralela između tih konkurenata. Tipičan primjer nedemokratskih izbora, odnosno pritiska oligarha tokom izbornog procesa jeste Narančasta revolucija u Ukrajini nastala kada su izbori održani u napetoj atmosferi, gdje je jedna strana imajući kontrolu nad vladom i  državnim aparatom nastojala zaštititi svog kandidata i njegove pristaše. 
2. Postizanje promjena mirnim demokratskim sredstvima, opšte dobro definisano pregovorima

Savremena demokratija temelji se prije svega na sudjelovanju građana u izborima za predstavnike u predstavničkim tijelima (parlament, skupština, razna vijeća) i za dužnosnike koji se mogu neposredno birati. Iz tog razloga se govori o predstavničkoj demokratiji. Ako svi građani  izravno sudjeluju u donošenju odluka, govorimo o direktnoj demokratiji. Osnovno sredstvo izravne demokratije, koje se u mnogim suvremenim demokracijama  primjenjuje, je referendum, a pored njega i incijativa i opoziv.  

Većina zapadnih zemalja ima predstavničku demokraciju.Švicarska je rijetki primjer države sa instrumentima direktne demokracije (na nivou općina, kantona, i federalne države). Građani imaju više moći nego li to imaju u predstavničkim demokracijama. Na bilo kojem političkom nivou, građani mogu predložiti izmjene ustavu kroz inicijative ili tražiti referendum na bilo koji zakon zadan bilo kojim zakonodavnim tijelom.  Švicarci svakodnevno glasaju vezano uz bilo kakav problem na bilo kojoj političkoj razini, kao što je izgradnja novih ulica, parkova i škola, ili promjena u financijskom zakonodavstvu, ustavne promjene, vanjskopolitičke odnose Švicarske, ili društveno-socijalne teme, četiri puta godišnje. Između januara 1995. i juna 2005. švicarski su građani glasali 31 put vezano uz 103 federalna upita, a tako i mnogo upita vezanih uz zasebne kantone i općine. U Švicarskoj građani u prosjeku godišnje glasaju na osam referenduma. Švicarska je zemlja u kojoj se održava više od polovice svih referenduma koji se odvijaju u Europi, a jedan od primjera je da švicarski građani i građanke odlučivat će trebaju li švicarske krave imati rogove.U Švicarskoj je na snazi uredba da se kravama režu rogovi ili spriječi njihov rast, i to iz sigurnosnih i higijenskih motiva te lakšeg održavanja i rada u štalama. Čak 90 posto mliječnih krava u Švicarskoj više nema rogove, a iako nije znanstveno dokazano da im nedostatak rogova šteti, ima onih koji smatraju da su rogovi važan dio tijela, ali i ponosa krava, koje su ponos i nacionalni simbol Švicarske.

 Građani Švicarske imaju mogućnost raspisati referendum za svaki zakon izglasan u parlamentu. Kako bi do toga došlo, stanovnici moraju prikupiti 50 000 potpisa (približno jedan posto biračkog tijela) tijekom sto dana od objave novog zakona. U 96 % slučajeva do referenduma ne dođe jer parlamentarni proces u Švicarskoj ima vrlo visoku razinu legitimiteta. Razlog tomu je što izabrani zastupnici znaju da javnost budno prati njihov rad, pa se zato trude dobro obavljati svoj posao. Opsežan sustav provjera i ravnoteža u Švicarskoj također daje građanima pravo da predlože gotovo bilo koju izmjenu ili dopunu ustava koju žele. Ipak, takva izmjena ili dopuna ustava ne smije, naravno, kršiti međunarodno pravo ili ljudska prava. Da bi pokrenuli takvu inicijativu, stanovnici moraju prikupiti najmanje 100 000 potpisa u toku 18 mjeseci. 
3. Ljudska prava i slobode- temeljne vrijednosti demokratskih sistema

Ljudska prava i slobode su jedan od temeljnih dijelova vrijednosnog sistema savremenog društva. Zaštita ljudskih prava i sloboda kroz sve institucije političkog sistema praktično je neodvojiva od njegova demokratskog ustroja. Ljudska prava i slobode čine sadržaj demokratije, a demokratija je forma u kojoj se oni ostvaruju.

 Konvencija za zaštitu ljudskih prava i temeljnih sloboda (Evropska konvencija), koja je usvojena 4. novembra 1950. u Rimu, bila je revolucionarno dostignuće u smislu unapređenja ljudskih prava ne samo u Evropi već u cijelom svijetu. Evropska konvencija nije prvi međunarodni dokument o ljudskim pravima. Dvije godine ranije, odnosno u decembru 1948., Ujedinjene nacije usvojile su Univerzalnu deklaraciju o ljudskim pravima. Evropska konvencija je zaštitu ljudskih prava unaprijedila na dva ključna načina. To je bio prvi pravno obavezujući sporazum o ljudskim pravima, kojim se od strana ugovornica formalno zahtijevalo da poštuju njegove odredbe. Što je još važnije, njome je uspostavljen veoma važan mehanizam provedbe u obliku Evropskog suda za ljudska prava. Evropska konvencija štiti široku paletu temeljnih ljudskih prava i sloboda, uključujući i inherentna prava kao što su pravo na život i slobodu i pravo na pravično suđenje, slobodu od mučenja i diskriminacije i slobodu vjere, uvjerenja, udruživanja, okupljanja i izražavanja. Iako među zaštićenim pravima nema formalne hijerarhije, Evropski sud konstantno ističe dominirajući značaj slobode izražavanja kao ključnog temelja demokratije, koja je u tom smislu suštinski važna za zaštitu svih drugih prava i sloboda iz Konvencije. Također samom uspostavom ovakvog jednog mehanizma zaštite ljudskih prava I temeljnih sloboda stavlja se značaj na ovaj segment demokratskog društva, odnosno na zaštitu prava I sloboda svih građana države koja je ratificirala konvenciju. Države su obavezne poduzeti ne samo mjere u odnosu na osobu kojoj je utvrđena povreda prava iz konvencije nego i opće mjere, kako bi se izbjeglo ponavljanje sličnih povreda u budućnosti. Sud bilježi u svojoj praksi mnogobrojne presude koje se tiču pravičnih naknada od strane država podnositeljima zahtjeva pred Sudom te i njihovo ispunjenje. Također, demokratske države, u skladu sa svojim mogućnostima, brinu i o ispunjenju presuda koje se tiču promjena u nacionalnim zakonodavstvima, primjer “Kurić i drugi protiv Slovenije”, gdje je na prijedlog Suda donesen Zakon o uspostavljanju ad hoc programa naknada kako bi pojedincima čija su imena nezakonito uklonjena iz evidencije stalnog prebivališta pružila adekvatno pravno zadovoljenje. Predmet se ticao situacije osoba koje su izbrisane iz evidencije stalnog prebivališta nakon nezavisnosti Slovenije.

Ljudska prava u oligarhijskim sistemima se svakodnevno krše, a još gore od toga, mehanizam zaštite na nacionalnom nivou je najčešće u rukama oni koji ta prava krše, te najčešće ne dozvoljavaju da dođe do priznanja kršenja prava.

ZAKLJUČAK
Tradicionalno, svrha demokratije je da zaustavi preveliko gomilanje moći u rukama jednog pojedinca ili nekoliko njih. Ona treba da stvori ravnotežu koja bi dala dovoljno moći za ono što Alexandar Hamilton naziva snažnom i energetičnom vladom i da izbjegne davanje previše moći tako da se ona zloupotrijebi. Neki, kao Winston Churchill, smatraju demokratiju najmanje lošim od svih oblika vladavine. Stvarajući sistem gdje građani mogu smjenjivati vladajuću grupu, bez promijene legalnog temelja vladavine, demokratija smanjuje političku nesigurnost i nestabilnost, i uvjerava građane da koliko se god oni ne slagali sa postoječim mjerama, imat će šansu promijeniti one na vlasti, ili mjere sa kojima se ne slažu. Demokratija je, također, vezana za ideju ustavne vladavine, stavljajući granicu koju vladajuća većina u vladi ne može prijeći. Sumirajući prethodne odredbe možemo reći da pozitivne strane demokratije su to da demokratija određuje okvir i sredstva za civilizovano, mirno rješavanje sukoba, opšte dobro definisano je pregovorima, a ne nametnuto autokratskim autoritetom. garantovanje osnovnih ljudskih prava, slobodni izbori i jednakost pred zakonom. Naime, demokratija treba da predstavlja postulat na kojem politički sistemi treba da se izgrađuju.

